
Артериал гипертензия меҳнатга лаёқатли ёшдаги одамларда оғир юрак-қон 

томир патологияси ривожланишининг ҳал қилувчи хавф омилларидан бири 

бўлиб қолмоқда. Сўнгги йилларда артериал гипертензия негизида кечувчи 

вирусли касалликлар тиббиётнинг долзарб муаммоларидан бири ҳисобланади. 

Жаҳон соғлиқни сақлаш ташкилотининг экспертлари маълумотларига кўра, 

«...юқумли касалликларнинг 80% ни вируслар чақиради ҳамда оғиз бўшлиғи 

шиллиқ қаватида маълум ўзгаришлар юзага келади...».1 2019 йилнинг декабр 

ойида Хитойнинг Ухань шаҳрида янги COVID-19 («coronavirus disease 2019») 

нинг этиологик агенти SARS-CoV-2 янги коронавирус эканлиги аниқланган. 

2020 йилнинг март ойидан бошлаб 187 дан ортиқ давлатларда COVID-19 қайд 

этилган. Шу жиҳатдан, COVID-19 инфекциясини ўз вақтида ва эрта 

ташҳисотининг замонавий усулларини қўллаш, даволаш ва профилактика 

тадбирларини такомиллаштириш, ўлим ҳолатларини олдини олиш амалий 

тиббиётнинг устувор йўналишлари бўлиб қолмоқда. 

Бутун дунёда пандемиядан кейинги даврда COVID-19 кириб келиши 

муносабати билан касалланган беморларда юзага келадиган асоратларни олдини 

олиш ва ушбу муаммолар ечимини топишга қаратилган қатор тадқиқотлар 

ўтказиш муҳим вазифалардан бири бўлиб қолмоқда. Сўнгги йилларда аҳоли 

орасида артериал гипертензиянинг турли босқичлари билан касалланиш ортиб 

бормоқда. Юрак-қон томир тизимининг бундай патологиялари организм ички 

мувозанатининг ҳамда орган ва тўқималар ҳаётий фаолияти шароитларига 

мослашишининг бузилишига, бу орқали аста-секин физиологик даражадан 

ташқарига чиқадиган силжишлар ва реакцияларнинг мураккаб мажмуалари 

шаклланишига, ҳужайра ости ва ҳужайра даражасида иккиламчи структуравий 

ўзгаришларга, ўзаро боғлиқ бўлган патологик жараёнлар шаклланишига сабаб 

бўлади. Артериал гипертензия негизида короновирус инфекцияси билан 

касалланган беморлар организмининг бошқа аъзо ва тўқималари қаторида оғиз 

бўшлиғида ҳам қатор қайтариб бўлмас патологияларнинг шаклланиши, ушбу 

қўшма патологияларда стоматологик ёрдамни касалликнинг эрта 

босқичлариданоқ аниқлаш ҳамда даво-профилактика чора-тадбирларини ишлаб 

чиқишга бўлган эҳтиёж бугунги кун тиббиёти олдида долзарб вазифа юклайди. 

Мамлакатимизда короновирус инфекциясига қарши кейинги даво чоралари 

ишлаб чиқарилганлигига қарамай, оғиз бўшлиғи аъзо ва тўқималарининг чуқур 

ўзгаришларига сабабчи бўлувчи касалликдан кейинги асоратлар сонининг ортиб 

бориши ҳамон давом этмоқда.  Узоқ ва яқин хориж мамлакатлари 

тадқиқотчиларининг кейинги 10 йиллик илмий ишлари чуқур таҳлил қилинганда 

организм аъзо ва тўқималаридаги патологиялар натижасида оғиз бўшлиғи 

шиллиқ қаватида у ёки бу даражада ўзига хос ўзгаришлар рўй бериши, уларнинг 

симптоматикаси, оғирлик даражаси, ўзгаришларга сабаб бўлувчи 

патофизиологик омиллари, касаллик ташҳиси, давоси ва қисман 

профилактикасига доир ишлар борлиги маълум бўлган. Коронавирус 

инфекцияси кечишига бағишланган клиник тадқиқот материаллари таҳлилида, 

COVID-19 билан касалланган беморларнинг 17,1% да артериал гипертензия 

(AГ), юрак ишемик касаллиги ёки цереброваскуляр касалликлар 16,4% ида, 

қандли диабет 2-тури беморларнинг 9,7% ида мавжудлигини кўрсатган (Li B., 

2020).  

Тадқиқотчиларнинг фикрига кўра (Liu P.P., 2020), юрак қон томир тизими 

касалликларининг мавжудлиги COVID-19 билан касалланган беморларнинг 

клиник эволюциясида муҳим рол ўйнайди. Олдиндан мавжуд бўлган артериал 

гипертензиянинг турли даражалари COVID-19 касаллигидаги салбий клиник 

натижалар билан боғлиқ бўлиши мумкин.  

Ҳозирги вақтда дунё бўйлаб COVID-19 билан боғлиқ асоратлар сони 

муттасил ошиб бормоқда. Бу эса касалликнинг эрта ва кечки асоратлари 

патологик ўзгаришларини, жумладан, юқори хавф тоифасига мансуб йўлдош 

касалликлар негизида беморларда касалликнинг кечиш истиқболини белгилаш 

ва клиник ҳолат оғирлигига мувофиқ келадиган дори терапиясини танлаш 

мураккаб ва бахсли масалалигича қолмоқда (Hajizadeh F., 2021; Lloyd-Jones G., 

2021). SARS-CoV-2 га қарши маҳаллий иммун тизими реакцияси ва оғиз 

бўшлиғи шиллиқ қаватининг патологик ҳолат шаклланишидаги роли билан 

боғлиқ COVID-19 ривожланиши масаласи ҳам мунозарали бўлиб қолмоқда 

(Huang N., 2021). 

Шу билан бирга, адабиётларда оғиз бўшлиғи шиллиқ қаватининг SARS-

CoV-2 вақтидаги маҳаллий яллиғланиш жавоби ривожланишидаги роли кам 

эсланади (Czerkinsky C., 2011). Оғир ва енгил кечувчи COVID-19 билан 

касалланган беморларда оғиз бўшлиғи махаллий иммунитетининг адаптацион 

механизмлари (Жабборова Ф.У., 2021) ҳамда COVID-19 да оғиз бўшлиғидаги 

шиллиқ билан боғланган лимфоид тўқима кўрсаткичлари (Ахророва М.Ш., 2022) 

ўрганилган. COVID-19 даги ушбу ўзгаришлар негизида шаклланаётган 

глоссалгияни даволашнинг янги усуллари ишлаб чиқилган (Комилова А.З., 

2022). 

Сўнгги йиллар адабиётларининг таҳлили шуни кўрсатмоқдаки, COVID-19 

нинг касаллик фаол босқичидаги оғиз бўшлиғи шиллиқ қавати 

шикастланишлари ҳамда оғиз бўшлиғи иммунологик ва ферментатив таркибига 

таъсирини ўрганиш, шу билан бирга, оғиз бўшлиғи шиллиқ қаватининг маҳаллий 

иммун-яллиғланиш реакцияси белгиларини таҳлил қилиш асосида тўғри 

аниқлаш ва клиник кечишини башоратлаш масалалари ҳозиргача мунозараларга 

сабаб бўлмоқда, бу эса беморларда даво-профилактика чораларини 

такомиллаштиришни талаб қилади. 

Тадқиқот натижаларининг илмий аҳамияти артериал гипертензия негизида 

кечаётган COVID-19 билан оғриган беморларда оғиз бўшлиғи шиллиқ қавати 

касалликларининг учраш даражаси ушбу патология кузатилмаган COVID-19 

билан оғриган беморларга нисбатан ишонарли равишда юқорилиги 

аниқланганлиги, артериал гипертензиядаги маҳаллий метоболик жараёнлар 

бузилиши таъсирида оғиз бўшлиғи маҳаллий иммунитет омиллари миқдори 

ишонарли пасайганлиги, тўқималарда эпителиал дисфункциянинг вужудга 

келиши, COVID-19 инфекцияси кечишининг турли босқичларида секретор 

иммуноглобулин А, ИЛ-1, ИЛ-6, лактоферрин, кортизол концентрацияларидаги 

ўзгаришлар шиллиқ қават турли ўзгаришларининг намоён бўлиши 

исботланганлиги, беморларда касалликнинг тез ривожланиши ва клиник 

кечишининг оғирлик даражаси артериал гипертензиянинг I ва II босқичларига 

бевосита боғлиқлиги ҳамда касаллик босқичларига қараб ўзгаришини 

аниқланганлиги касаллик патогенезининг янги жиҳатларини очиш имконини 

бериши, оғиз бўшлиғи шиллиқ қават патологиялари кўпайишига олиб келиши 

аниқланганлиги, COVID-19 билан касалланган беморларда стоматологик 

ёрдамни оптималлаштириш мақсадида даво-профилактика усуллари ишлаб 

чиқилганлиги билан изоҳланган.  

Тадқиқот натижаларининг амалий аҳамияти артериал гипертензиянинг I ва 

II босқичлари негизида COVID-19 билан касалланган беморларда оғиз бўшлиғи 

шиллиқ қавати касалликлари оғирлиги ва кечиши даражасининг юқорилиги 

аниқланганлиги, ишлаб чиқилган даво-профилактика усулларининг ушбу гуруҳ 

беморларида даво самарасини берганлиги, шиллиқ қават яллиғланишларига хос 

секретор иммуноглобулин А миқдорининг пасайиши, цитокинлар, миқдорининг 

камайиши ва аниқлаш билан камаядиган, шиллиқ қаватда ривожланадиган 

патологиялар камайиши, касаллик фонида ривожланадиган шиллиқ қават 

патологияларини камайтиришга қаратилган профилактик тавсиялар амалий 

стоматология учун тавсия этилганлиги билан изоҳланган. 

Тадқиқотнинг амалий натижалари қуйидагилардан иборат: 

гипертония негизида кечаётган COVID-19 билан касалланган беморларда 

ўтказилган иммунологик, биокимёвий тадқиқотлар ўзини оғиз бўшлиғи шиллиқ 

қавати саломатлигининг бошланғич ҳолатини баҳолашда ишончли ва аниқ 

скрининг усуллари сифатида намоён қилган; 

артериал гипертензиянинг I ва II босқичлари негизида COVID-19 билан 

касалланган беморларда оғиз бўшлиғи шиллиқ қавати касалликлари оғирлиги ва 

кечишини ташхислашда маҳаллий иммун жавоб белгиси–секретор 

иммуноглобулин А ва ИЛ-1, ИЛ-6, лактоферрин, кортизол кўрсаткичларини 

аниқлаш даволаш режасини тузиш ва касалликдан кейинги ўзгаришларни 

башоратлаш имконини бериши асосланган;  

оғиз бўшлиғи шиллиқ қаватидаги мавжуд ўзгаришларни комплекс ва махсус 

даволаш артериал гипертензия негизида кечаётган COVID-19 билан касалланган 

беморларда касалликнинг эрта даврлариданоқ енгиллик бериши тасдиқланган;  

артериал гипертензия негизида кечаётган COVID-19 билан оғриган 

беморлардаги оғиз бўшлиғи шиллиқ қаватининг дастлабки ҳолатини ташхислаш, 

клиник шакллари, касалликнинг кечиши ва тузалиш даврини аниқлаш алгоритми 

ишлаб чиқилган. 

Тадқиқот натижаларининг ишончлилиги тадқиқотда қўлланилган 

замонавий, бир-бирини тўлдирувчи стоматологик, иммунологик, биокимёвий ва 

статистик усуллар қўлланилганлиги, етарли миқдордаги клиник материалдан 

фойдаланилганлиги, олинган натижаларнинг назарий ҳамда амалий жиҳатдан 

тасдиқланганлиги, уларнинг махаллий ва хорижий муаллифлар маълумотлари 

бўйича қиёсланганда ишончлилиги, келтирилган хулосаларнинг асосланганлиги, 

шунингдек ваколатли ташкилотлар томонидан тасдиқланганлиги билан 

асосланган. 

Тадқиқотнинг илмий янгилиги қуйидагилардан иборат: 

артериал гипертензиянинг I ва II босқичлари негизида COVID-19 билан 

касалланган беморларда стоматологик касалликлар, жумладан, оғиз бўшлиғи 

шиллиқ қавати ва пародонт касалликларининг учраш частотаси ва оғирлик 

даражаси ишонарли равишда юқорилиги аниқланган; 

артериал гипертензиянинг I ва II босқичлари негизида COVID-19 билан 

асоратланган беморларда оғиз бўшлиғи иммунологик мувозанатининг 

яллиғланишга қарши йўналишда силжиши ва яллиғланиш жараёнининг 

ривожланиш даражасига цитокин воситачилигидаги механизмларнинг роли 

асосланган; 

артериал гипертензиянинг иккала босқичдаги негизида COVID-19 билан 

касалланган беморларда эндотелиал дисфункция ва ренин-ангиотензин-

алдостерон тизими фаолиятида кузатилган ўзгариш даражалари патологик 

жараёнлар клиник белгиларига мувофиқлиги белгиланган; 

артериал гипертензия негизида COVID-19 билан касалланган беморлар оғиз 

бўшлиғи маҳаллий иммунитетини коррекция қилиш, оғиз бўшлиғи шиллиқ 

қавати патологияларини камайтиришга йўналтирилган даво-профилактика 

чоралари клиник, иммунологик, биокимёвий тадқиқот натижалари билан 

асосланган. 

 

 

 

Тадқиқотга жалб қилинган беморлар 2 гуруҳга ажратилган: aсосий гуруҳга 

артериал гипертензиянинг I ва II босқичлари негизида COVID-19 билан 

касалланган 160 нафар бемор, шундан 70 (43,7%) нафар аёл ва 90 (56,3%) нафар 

эркак. Назорат гуруҳини COVID-19 билан касалланган 50 нафар бемор, шундан 

20 (40,0%) нафар аёл ва 30 (60,0%) нафар эркак ташкил этган. Тадқиқот гуруҳига 

34 ёшдан 60 ёшгача ва ундан катта ёшдаги беморлар жалб қилинган. Уларнинг 

асосий қисмини 40 ёшдан 49 ёшгача бўлган шахслар, яъни умумий кўрикдан 

ўтган беморларнинг 35,7 % ини ташкил этган (1-расм).  

 
1-расм. Тадқиқотга жалб қилинган беморларнинг ёши ва гуруҳлар 

бўйича тақсимоти, мутлоқ 

Беморларнинг стоматологик текшируви умумий қабул қилинган схема 

бўйича, ҳар бир бемор учун алоҳида бир марталик тўпламлар ёрдамида 

ўтказилган. Артериал гипертензия I ва II босқичлари негизида COVID-19 билан 

касалланган (асосий гуруҳ) ва COVID-19 билан касалланган (назорат гуруҳи) 

беморларда оғиз бўшлиғи аъзолари ҳолатини аниқлаш ва ташхис қўйиш учун 

субъектив, объектив ва функционал тадқиқотлар ўтказилган. 

Текширув юзни ташқи кўруви билан бошланган. Бунда, юзнинг 

асимметриясига, беморнинг умумий кўринишига, лаб қизил ҳошиясида 

ўзгаришлар ва шиш мавжудлигига алоҳида эътибор қаратилган.  

Тил кўрувида сўрғичлар ҳолати ва тил устида караш мавжудлиги 

баҳоланган. Оғиз даҳлизи ва лунж ички юзасини текширишда оғиз бўшлиғи 

шиллиқ қаватининг намлиги ва ранги, шунингдек, тиш излари мавжудлигига 

алоҳида эътибор қаратилган. Оғиз бўшлиғини текширишда кариес ва унинг 

асоратлари, пломбаларнинг мавжудлиги аниқланган. 

Стоматологик тадқиқотлар қуйидаги йўналишларда амалга оширилган: 

Klein, Palmer (1939) бўйича доимий тишларнинг КПО индекси; Грин-Вермильон 

усули бўйича оғиз бўшлиғининг гигиеник индексини аниқлаш (1964); Parma 

модификациясида гингивит индексини (РМА) аниқлаш (1960). 

Қон зардоби ва оғиз суюқлигидаги цитокинлар (ИЛ-1, ИЛ-6), лактоферрин, 

кортизол даражасини аниқлаш MINDRAY (Канада) фирмаси анализаторида 

«HUMAN» (Канада) фирмаси реактивлари тўпламидан фойдаланган ҳолда 

қаттиқ фазали иммунофермент таҳлили ёрдамида амалга оширилган. 

Қон томир девори эндотелийсининг антикоагулянт фаоллигини аниқлаш 

учун антитромбин III (АТ III) фаоллик даражаси ҳамда қон томир девори 

эндотелийсининг фибринолитик фаоллигини аниқлаш учун қон плазмасининг 

Хагеманга боғлиқ бўлган фибринолизи тезлиги манжет синамасидан (елка 

томирларини манжет билан 3-5 дақиқа сиқиш) олдин ва кейин аниқланган. Қон 

зардобидаги эндотелин I ва гомосистеин даражасини аниқлаш «ROSH» (Канада) 

фирмаси иммунофермент анализаторида «Human» (Канада) фирмаси 

реактивлари тўпламидан фойдаланган ҳолда иммунофермент усул ёрдамида 

амалга оширилган. 

Тадқиқот материаллари параметрик ва нопараметрик таҳлил усулларидан 

фойдаланган ҳолда статистик қайта ишланган. Дастлабки маълумотларни 

тўплаш, коррекция қилиш, тизимлаштириш ва олинган натижаларни 

визуализация қилиш Microsoft Office Excel 2010 электрон жадвалларида амалга 

оширилган. Статистик таҳлил IBM SPSS Statistics v.23 дастури ёрдамида амалга 

оширилган. Турли гуруҳлардаги боғлиқлик жадвалларини таҳлил қилиш учун 

Пирсон мезонидан фойдаланилган. Гуруҳларни сифат белгиси бўйича жуфт-

жуфт таққослаш учун танловлар кам бўлганида Фишернинг аниқ мезони 

қўлланилган. Бинар маълумотларни таҳлил қилиш вақтида уч ва ундан ортиқ 

гуруҳларни таққослаганда Кохреннинг  

Q-мезонидан фойдаланилган. Қийматлар ўрта қийматлардаги фарқ р<0,05 ни 

ташкил этганида статистик аҳамиятли деб олинган.  

